ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՍԵՊՏԵՄԲԵՐԻ 11-Ի ԹԻՎ 1514-Ն  ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
 	
1. Ընթացիկ իրավիճակը և իրավական ակտի ընդունման անհրաժեշտությունը

Ինչպես ամբողջ աշխարհում, այնպես էլ Հայաստանի Հանրապետությունում, կորոնավիրուսային հիվանդության (COVID-19) համաճարակային իրավիճակն առայսօր շարունակում է մնալ լարված: Վերջին 14 օրվա ընթացքում արձանագրվել է հիվանդության 24209 դեպք (հ.ց. 818.1 դեպք ըստ 100.000 բնակչության), ինչը նախորդ նույն ժամանակահատվածի համեմատ (14081 դեպք, հ.ց. 475.9 դեպք ըստ 100.000 բնակչության) աճել է 72%-ով։ Վարակի վերարտադրության ցուցանիշը, որը ցույց է տալիս վարակի տարածման արագությունը (14 օրվա հաշվարկով), կազմում է Rt=1.2: Նման լարված համաճարակային իրավիճակը պահանջում է չթուլացնել զգոնությունը և շարունակել կանխարգելիչ միջոցառումների իրականացումը՝ վարակի տարածման ռիսկը նվազեցնելու համար։ 
Հիմք ընդունելով Վարչապետի աշխատակազմի ղեկավարի 2021 թվականի հոկտեմբերի 7-ի թիվ 02/11.9/34815-2021 հանձնարարականը, ինչպես նաև կորոնավիրուսային հիվանդությամբ պայմանավորված համաճարակային լարված իրավիճակը անհրաժեշտություն է առաջացել կարանտինի ընթացքում կիրառվող կանխարգելիչ և հակահամաճարակային միջոցառումները երկարաձգել մինչև 2022 թվականի հունիսի 20-ը:
Հայաստանի Հանրապետությունում ՊՇՌ հետազոտության կամ պատվաստման սերտիֆիկատի բացակայության  դեպքում գործում է  նաև պոլիմերազային շղթայական ռեակցիայի (այսուհետ՝ ՊՇՌ) հետազոտության համար նմուշառման պահանջ՝ օդանավակայանում կամ ցամաքային սահմանի անցման կետում տեղակայված նմուշառման կետերում և պարտադիր ինքնամեկուսացման՝ մինչև ՊՇՌ հետազոտության բացասական արդյունքի ստացումը: Սակայն  ժամանելուց հետո օտարերկրյա քաղաքացիների մոտ COVID-19 թեստի դրական արդյունք հայտնաբերելիս գործնականում շատ դժվար  կամ անհնար է լինում գտնել և բուժել այդ անձանց, հատկապես կարճաժամկետ այցերի, հիվանդության ախտանշանները «թաքցնելու» կամ հիվանդության անախտանիշ ընթացքի դեպքում: 
Ներկայում քրեակատարողական հիմնարկներում երկարաժամկետ տեսակցությունների արգելք, ինչպես նաև պաշտպանության նախարարության զորամասերում  տեսակցությունների, շարքային և կրտսեր ենթասպայական կազմերի պարտադիր զինծառայողների արձակումների և արձակուրդների արգելք սահմանված չէ, ինչը մեծացնում է վարակի առաջացման և տարածման ռիսկը: Հաշվի առնելով վերջին մեկ ամսվա ընթացքում համավարակի հաստատված դեպքերի աճող դինամիկան, ազատությունից զրկված անձանց շրջանում քրոնիկ հիվանդություններով տառապող դիսպանսեր հաշվառված ազատությունից զրկված անձանց քանակը («Քրեակատարողական բժշկության կենտրոն» ՊՈԱԿ-ի 2020 թվականի ամփոփիչ հաշվետվության համաձայն՝ 1200 ազատազրկված անձ, իսկ 2021թ. սեպտեմբերի 1-ի դրությամբ եղել է 723 անձ), քրեակատարողական հիմնարկներում 2021 թվականի հոկտեմբեր-նոյեմբեր ամիսների ընթացում COVID-19 ախտորոշված հիվանդների կտրուկ աճը («Գորիս» ՔԿՀ՝ 4 անձ, «Հրազդան» ՔԿՀ՝ 3 անձ, «Վարդաշեն» ՔԿՀ՝ 1 անձ, «Երևան-Կենտրոն» ՔԿՀ՝ 1 անձ, «Արմավիր» ՔԿՀ՝ 22 անձ, «Դատապարտյալների հիվանդանոց» ՔԿՀ՝ 21 անձ) և հիմքում ունենալով ազատությունից զրկված անձանց առողջության պահպանման իրավունքը՝ նպատակահարմար է սահմանափակել ազատությունից զրկված անձանց հետ տեսակցությունը և դրա այլընտրանքների ողջամիտ հավասարակշռությունն ապահովելու նպատակով պահպանել վերջիններիս տեսազանգի և շաբաթական մեկ անգամ մեկ հանձնուք ստանալու հնարավորությունը:
Միաժամանակ ուսումնասիրվել է կորոնավիրուսային հիվանդության համավարակի կառավարման/հաղթահարման միջազգային փորձը չպատվաստված անձանց նկատմամբ կիրառվող սահմանփակումների և պատվաստված անձանց համար նախատեսված առավելությունների վերաբերյալ կարգավորումները, մասնավորապես չպատվաստված անձանց համար աշխատավայրում սահմանված է  պարտադիր թեստավորման պահանջ, որի հիմքը Ամերիկյան Հիվանդությունների վերահսկման և կանխարգելման կենտրոնի առաջարկն է, ըստ որի աշխատավայրում աշխատողների թեստավորումը հիվանդության վաղ հայտնաբերման նպատակով առավել արդյունավետ գործիք է վարակի տարածման ռիսկը նվազեցնելու համար այդ կազմակերպություններում: Միաժամանակ Եվրոպական մի շարք երկրներում՝ Ֆրանսիա, Բելգիա, Հունաստան, Իսրաել, Իտալիա, ինչպես նաև Կանադայում սահմանված է ,«կանաչ անձնագրի» պահանջ, ինչը ներառում է կամ ՊՇՌ լաբորատոր հետազոտության բացասական արդյունք կամ ամբողջական պատվաստում կամ հիվանդությունից ապաքինման փաստաթուղթ, որի հիմքը  կորոնավիրուսային հիվանդությամբ (COVID-19) հիվանդացածների ՊՇՌ հետազոտության առաջին դրական արդյունքն է, չի թույլատրվում մուտք ժամանցի վայրեր՝ ռեստորան, բար, հանրային այլ վայրեր:  Բնակչության շրջանում պատվաստումների պահանջարկի բարձրացման և խրախուսման համար, բացի սահմանափակող միջոցառումներից, կիրառում են նաև այլ միջոցառումներ, մասնավորապես՝ Ռուսաստանի Դաշնությունում պատվաստվող քաղաքացիներն իրավունք ունեն պատվաստումից հետո ունենալ երկու վճարովի հանգստյան օր, որոշ երկրներ պատվաստվածների շրջանում տարբեր խաղարկություններ են կազմակերպում, տրամադրում դրամական պարգևներ, խնամքի անհրաժեշտ պարագաներ կամ մշակութային միջոցառումների մասնակցության տոմսեր, օրինակ՝ Ամերիկայի Միացյալ Նահանգներ, եվրոպական որոշ երկրներ: 
 
2. Առաջարկվող կարգավորումների բնույթը
	
Ներկայացվող նախագծով երկարաձգվում են կարանտինի ընթացքում կիրառվող կանխարգելիչ և հակահամաճարակային միջոցառումները մինչև 2022 թվականի հունիսի 20-ը և Հայաստանի Հանրապետության քաղաքացիություն չունեցող անձանց համար օդանավակայանում կամ ցամաքային սահմանի անցման կետում տեղակայված նմուշառման կետերում ՊՇՌ հետազոտության համար նմուշառման հնարավորությունը հանվում է, և շարունակվում է որպես պահանջ մնալ վերջիններիս կողմից միայն Հայաստանի Հանրապետության տարածք օդային և ցամաքային սահմանային անցման կետերով մուտք գործելիս կորոնավիրուսային հիվանդության (COVID-19) ախտորոշման ՊՇՌ հետազոտության բացասական արդյունքը հավաստող առավելագույնը 72 ժամ վաղեմության սերտիֆիկատի (այսուհետ՝ սերտիֆիկատ) կամ կորոնավիրուսային հիվանդության (COVID-19) դեմ ամբողջական պատվաստված՝ երկու դեղաչափ, երկրորդ դեղաչափը երկիր մուտք գործելու օրվանից նվազագույնը 14 օր առաջ ներարկված լինելը հավաստող սերտիֆիկատի (տեղեկանք) (այսուհետ՝ պատվաստման սերտիֆիկատ) ներկայացումը: 
Նախագծով առաջարկվում է նաև արգելել  ինչպես քրեակատարողական հիմնարկներում երկարաժամկետ տեսակցությունները, այնպես էլ պաշտպանության նախարարության զորամասերում  տեսակցությունները (բացառությամբ տեսազանգից օգտվելու դեպքերի) և շարքային և կրտսեր ենթասպայական կազմերի պարտադիր զինծառայողների արձակումները և արձակուրդները (բացառությամբ «Զինվորական ծառայության և զինծառայողի կարգավիճակի մասին» Հայաստանի Հանրապետության օրենքի 28-րդ հոդվածի 6-րդ մասի 2-րդ ենթակետի հիմքով նախատեսված ընտանիքի անդամի (կին, երեխա, հայր, մայր, քույր, եղբայր, տատ, պապ) մահվան դեպքերի):

3.   Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախuերի և եկամուտների էական ավելացում կամ նվազեցում չի սպասվում:   

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Առողջապահության նախարարության և Առողջապահության նախարարության «Հիվանդությունների վերահսկման և կանխարգելման ազգային կենտրոն» ՊՈԱԿ-ի աշխատողների կողմից: 

5. Ակնկալվող արդյունքը
Նախագծի ընդունմամբ ակնկալվում է պահպանել ստեղծված կայուն իրավիճակը և նվազեցնել վարակված անձանց մուտքը Հայաստանի Հանրապետություն։ 

6. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Սույն նախագծի ընդունումը բխում է Կառավարության 2021 թվականի օգոստոսի 18-ի «ՀՀ կառավարության 2021-2026 ծրագիրը» հաստատելու մասին թիվ 1363-Ա որոշման հավելվածի 4.5 կետի 9-րդ պարբերությունից: Կորոնավիրուսային հիվանդությունը հանդիսանալով հանրային առողջապահության ոլորտում միջազգային նշանակության արտակարգ իրավիճակ ներկայացնող հիվանդություն պահանջում է արագ արձագանքման և պատրաստվածության, միջգերատեսչական և միջոլորտային համագործակցության ապահովում: Ինչպես ամբողջ աշխարհում, այնպես էլ Հայաստանի Հանրապետությունում, կորոնավիրուսային հիվանդության (COVID-19) համաճարակային իրավիճակն առայսօր շարունակում է մնալ լարված: Նման լարված համաճարակային իրավիճակը պահանջում է չթուլացնել զգոնությունը և շարունակել կանխարգելիչ միջոցառումների իրականացումը՝ վարակի տարածման ռիսկը նվազեցնելու համար։ 

